
Uppskot til 

 

Løgtingslóg  

um 

at leingja sáttmálan millum øðrumegin Felagið Føroyskir Sjúkrarøktarfrøðingar og 

hinumegin Fíggjarmálaráðið fyri ávís størv í Sjúkrahúsverkinum o.ø. 

 

 

 

§ 1. Henda løgtingslóg fevnir um teir limir 

í Felagnum Føroyskir 

Sjúkrarøktarfrøðingar, sum ikki kunnu 

vera fevndir av arbeiðssteðgi, við tað at 

sjúklingatrygdin kann koma í vanda, 

verður neyðug sjúkrarøkt ikki veitt. Við 

arbeiðssteðgi meinast í hesum sambandi 

verkbann, verkfall, blokada, boykott og ein 

og hvør onnur skipað avfólkan. 

Stk. 2. Sjúkrahúsverkið metir um og ger 

av, hvussu nógvum starvsfólki tørvur er á, 

sbr. tó § 3. 

Stk. 3. Viðkomandi limir hjá Felagnum 

Føroyskir Sjúkrarøktarfrøðingar, sum fáa 

boð frá Sjúkrahúsverkinum, hava skyldu 

til at fara til arbeiðis beinanvegin og at 

fylgja sáttmálanum millum Felagið 

Føroyskir Sjúkrarøktarfrøðingar og 

Fíggjarmálaráðið, sum var galdandi frá 1. 

oktober 2019 til 1. januar 2023. 

 

§ 2. Er Felagið Føroyskir 

Sjúkrarøktarfrøðingar ikki samt við eina 

avgerð hjá Sjúkrahúsverkinum sambært § 

1, stk. 2, kann felagið leggja málið fyri 

eina nevnd, sum ger av, um undantakið er 

neyðugt til at tryggja, at sjúklingatrygdin 

ikki kemur í vanda. 

Stk. 2. Nevndin verður mannað við trimum 

limum. Fíggjarmálaráðið velur ein lim, og 

Felagið Føroyskir Sjúkrarøktarfrøðingar 

velur ein lim. Hesir báðir limirnir velja 

síðani formannin, sbr. tó stk. 3. 

Stk. 3. Til limirnir hava valt ein formann 

sambært stk. 2, er stjórin í 

Fólkaheilsustýrinum formaður. 

Stk. 4. Nevndin skal taka avgerð innan 24 

tímar, eftir at áheitan sambært stk. 1 er 

komin frá Felagnum Føroyskir 

Sjúkrarøktarfrøðingar. Verður nevndin ikki 

samd, tekur formaðurin avgerð. 

Stk. 5. Fíggjarmálaráðið og Felagið 

Føroyskir Sjúkrarøktarfrøðingar bera 

útreiðslurnar av at samsýna hvør sínum 

limi í nevndini. Landskassin ber 

útreiðslurnar av at samsýna formanninum. 

Stk. 6. Ein avgerð sambært stk. 4 kann ikki 

kærast til hægri fyrisitingarligan 

myndugleika. 

 

§ 3. Um so verður, at arbeiðssteðgurin 

verður víðkaður til at fevna um onnur økir, 

verður sami leistur at nýta til at taka 

avgerð um undantøk sambært §§ 1 og 2. Í 

tí førinum verður tað viðkomandi 

stovnsleiðsla, sum tekur avgerð um 

undantøk í fyrstu atløgu. 

 

§ 4. Henda løgtingslóg kemur í gildi, tá ið 

hon er kunngjørd, og fer úr gildi, tá ið 

nýggjur sáttmáli millum Felagið Føroyskir 

Sjúkrarøktarfrøðingar og 

Fíggjarmálaráðið, sum kemur í staðin fyri 

sáttmálan, sum var galdandi til 1. januar 

2023, er undirskrivaður. 

Kapittul 1. Almennar viðmerkingar 

 

1.1. Orsakir til uppskotið 

Eftir miseydnaðar sáttmálasamráðingar og miseydnaðar semingsroyndir við atliti at nýggjum 

sáttmála millum Felagið Føroyskir Sjúkrarøktarfrøðingar og Fíggjarmálaráðið hevur Felagið 

Føroyskir Sjúkrarøktarfrøðingar boðað frá víðfevndum verkfalli í Sjúkrahúsverkinum. 

Verkfallið byrjaði 2. oktober 2023 og er hert fleiri ferðir. Hóast ávíst samband hevur verið 

millum partarnar, hevur Semingsstovnurin mett, at ov langt er millum partarnar til at fara undir 

nýggja semingsroynd. Orsøkin til hetta lógaruppskotið er, at verkfallið kann fáa sera álvarsligar 

avleiðingar fyri sjúklingatrygdina hjá borgarum, sum eru innlagdir, ella sum hava tørv á 

sjúkrarøkt.  

 

Søguliga gongdin í málinum er í stuttum hendan: 

 

Sáttmálin millum Felagið Føroyskir Sjúkrarøktarfrøðingar og Fíggjarmálaráðið fór úr gildi 1. 

januar 2023. Partarnir byrjaðu samráðingar um nýggjan sáttmála tann 4. mai 2023. 24. august 

2023 varð Semingsstovnurin boðsendur, tí staðfest var, at partarnir komu ikki víðari við 

samráðingunum. 

 

Semingsuppskot varð lagt fyri partarnar 15. september 2023. Fíggjarmálaráðið tók undir við 

semingsuppskotinum, og Felagið Føroyskir Sjúkrarøktarfrøðingar vrakaði semingsuppskotið. 

26. september 2023 kallaði Semingsstovnurin aftur partarnar saman á fund. Partarnir vóru tó 

so langt frá hvørjum øðrum, at Semingsstovnurin tann 27. september 2023 á fundi við partarnar 

boðaði frá, at hann legði frá sær.  

 

28. september 2023 lýsti Felagið Føroyskir Sjúkrarøktarfrøðingar verkfall fyri allar 

sjúkrarøktarfrøðingar, deildarleiðarar/funktiónsleiðarar og varaleiðarar/toymisleiðarar frá 

mánadegnum 2. oktober kl. 8. Verkfallið er á hesum deildum : 

 

Landssjúkrahúsið: 

- A2 

- A3 

- B5 

- B6 

- B7 

- B8 

- G1 

- G4 

- P40/PI 

- P40/PA 

 

Klaksvíkar Sjúkrahús: 

- KS-3-seingjadeildin 

 

Suðuroyar Sjúkrahús: 

- Seingjadeildin 

 

29. september 2023 sendir leiðslan í Sjúkrahúsverkinum Felagnum Føroyskir Sjúkrarøktar-

frøðingar listan við teimum undantøkum, sum hon metir vera neyðug. Seinni sama dag játtar 

Felagið Føroyskir Sjúkrarøktarfrøðingar teimum undantøkum, sum felagið metir eru neyðug 

til at reka seingjadeildirnar forsvarliga. Felagið biður um fleiri upplýsingar við atliti at nøkrum 

umbønum um undantøk, so at sjúklingatrygdin ikki kemur í vanda.  

 

30. september 2023 verður verkfallið tikið aftur á medisinsku seingjadeildini B7 á 

Landssjúkrahúsinum. Til ber ikki at fremja verkfallið, við tað at deildin longu frammanundan 

er mannað við minni enn minstumanning. Nakrar av umbønunum til psykiatrisku 

seingjadeildirnar verða játtaðar. Undantøkini verða givin til hósmorgunin 5. oktober 2023 kl. 

8. Undantøkini svara til, at deildirnar eru mannaðar við vikuskiftismanning. 

 

4. oktober 2023 játtar Felagið Føroyskir Sjúkrarøktarfrøðingar at leingja tey flestu av 

undantøkunum til fríggjadagin 6. oktober 2023 kl. 16. 

 

6. oktober 2023 játtar Felagið Føroyskir Sjúkrarøktarfrøðingar at leingja undantøkini til 

týsmorgunin 10. oktober 2023. 

 

9. oktober 2023 verður verkfallið hert til at fevna um skurðambulatoriið, B3, á 

Landssjúkrahúsinum. 

 

11. oktober 2023 verður verkfallið hert til at fevna um allar sjúkrarøktarfrøðingar og 

deildarleiðarar á medisinska ambulatoriinum á Landssjúkrahúsinum. Krabbamein, giktasjúkur, 

maga- og tarmsjúkur, blóðsjúkur, palliativa toymið og blóðdialýsa verða undantikin. 

 

13. oktober 2023 verður verkfallið hert á Klaksvíkar Sjúkrahúsi og Suðuroyar Sjúkrahúsi. 

Verkfallið fevnir um allar sjúkrarøktarfrøðingar, deildarleiðarar/funktiónsleiðarar og 

varaleiðarar/toymisleiðarar, sum starvast á hesum deildum á Klaksvíkar Sjúkrahúsi: Almen  

kirurgisk ambulatorium, Ortopædisk ambulatorium, Urologisk ambulatorium og 

Svøvnambulatorium. Og á Suðuroyar Sjúkrahúsi: Kardiologisku starvsstovuni,  Pínuklinikkini 

og ambulantum virksemi á skurðgongini. 

 

17. oktober 2023 verður verkfallið hert til at fevna um allar sjúkrarøktarfrøðingar og 

deildarleiðarar á Skurðdeildini á Klaksvíkar Sjúkrahúsi. 

 

18. oktober 2023 verður verkfallið hert til at fevna um allar sjúkrarøktarfrøðingar, 

deildarleiðarar og varaleiðarar á Skurðdeildini á Landssjúkrahúsinum. Verkfallið fevnir ikki 

um Skopieindina. 

 

Samband er millum partarnar 27. og 28. oktober 2023, men Semingsstovnurin metir ikki 

grundarlag vera fyri at fara undir nýggja semingsroynd. 

 

30. oktober 2023 játtar Felagið Føroyskir Sjúkrarøktarfrøðingar at leingja undantøkini eitt 

samdøgur til týsdagin 31. oktober 2023 kl. 16. 

 

Meðan verkfallið hevur verið, hevur Felagið Føroyskir Sjúkrarøktarfrøðingar veitt undantøk, 

so at tær verkfalsraktu deildirnar í høvuðsheitum hava verið mannaðar við vikuskiftismanning. 

Sjúkrahúsverkið hevur ikki mett, at sjúklingatrygdin hevur verið í vanda. 

 

Felagið Føroyskir Sjúkrarøktarfrøðingar boðaði 1. november Sjúkrahúsverkinum frá, at 

undantøkini verða longd til 2. november kl. 16, men at eftir hetta verða eingi undantøk veitt á 

seingjardeildum, skurðdeildum og ambulatorium. Sjúkrahúsverkið metir, at verða eingi 

undantøk veitt á hesum deildum, kemur sjúklingatrygdin hjá borgarum í vanda. Sí fylgiskjal 2. 

Landsstýrið sær sær ongan annan útveg enn at leggja uppskot fyri løgtingið við tí endamáli at 

enda tann partin av verkfallinum, sum kann hava vanda fyri sjúklingatrygdina við sær. 

 

 

1.2. Galdandi lóggáva 

Økið er ikki regulerað við lóg, og útgangsstøðið er, at arbeiðsmarknaðarpartarnir, í hesum 

førinum Felagið Føroyskir Sjúkrarøktarfrøðingar og Fíggjarmálaráðið, regulera arbeiðs- og 

lønarviðurskifti í sáttmála sínámillum.  

 

Í einum sáttmálaskeiði hava partarnir friðarskyldu, og verður sáttmálin longdur, hava partarnir 

skyldu at halda seg til treytirnar í sáttmálanum. Hóast tað ikki er vanligt, kann løgtingið 

samtykkja eina lóg, sum regulerar treytirnar millum partarnar á arbeiðsmarknaðinum. Í 

Føroyum eru fordømi frá t.d. 1988, løgtingsmál nr. 60/1988, frá 2001, løgtingsmál 56/2000, og 

frá 2005, løgtingsmál nr. 103/2004. 

 

Í grannalondunum hava partarnir á arbeiðsmarknaðinum gjørt avtalur um skipanir, sum skulu 

tryggja, at lív og heilsa herundir sjúklingatrygdin hjá borgarum ikki koma í vanda, tá ið 

arbeiðssteðgur er. Partarnir á føroyska arbeiðsmarknaðinum hava ikki gjørt avtalur um slíkar 

skipanir. Tí síggja vit, at arbeiðssteðgur á ávísum økjum í samfelagnum kann hava við sær, at 

lív og heilsa hjá borgarum verða sett í vanda. 

 

Arbeitt hevur verið við at fáa í lag eina skipan, har tryggjað verður, at borgarar hava neyðuga 

verju, og at neyðug tilbúgving er, tá ið samráðingar eru á arbeiðsmarknaðinum, og verkfall 

verður lýst. Táverandi Umhvørvis- og vinnumálaráðið heitti tann 1. desember 2020 á 

formansskapin í Fasta Gerðarrætti um at kanna møguleikarnar fyri at fara undir eina tilgongd, 

ið skuldi tryggja, at føroyski arbeiðsmarknaðurin hevði neyðuga verju ella tilbúgving í 

sambandi við verkfall. Formansskapurin tók uppgávuna á seg og hevði fundir við bæði 

arbeiðstakarafeløg og arbeiðsgevarar á almenna arbeiðsmarknaðinum. 

 

Formansskapurin í Fasta Gerðarrætti boðaði á vári 2021 frá, at Kommunala 

Arbeiðsgevarafelagið og Fíggjarmálaráðið høvdu boðað frá, at tey vóru sinnað at fara undir 

eina tilgongd at gera eina skipan, ið kundi tryggja føroyska arbeiðsmarknaðinum neyðuga verju 

ella tilbúgving í sambandi við arbeiðssteðg. Hinvegin boðaði Fakfelagssamstarvið, t.e. 

Pedagogfelagið, Lærarafelagið, Felagið Føroyskir Sjúkrarøktarfrøðingar, Akademikarafelagið, 

Havnar Arbeiðskvinnufelag og Starvsfelagið, í februar 2021 formansskapinum í Fasta 

Gerðarrætti frá síni greiðu niðurstøðu: Tey vildu ikki hava, at arbeitt varð víðari við málinum. 

 

Formansskapurin í Fasta Gerðarrætti boðaði tí táverandi Umhvørvis- og vinnumálaráðnum frá, 

at meira varð ikki gjørt við málið. 

 

Lógaruppskotið, sum nú verður lagt fyri løgtingið, er ein greið ábending um, at verandi skipan 

á arbeiðsmarknaðinum ikki er nøktandi, við tað at farið verður so harðliga fram, at vandi er fyri 

lívi og heilsu hjá ávísum borgarum. Hetta uppskotið fyriheldur seg ítøkiliga til verkfallið, sum 

Felagið Føroyskir Sjúkrarøktarfrøðingar hevur sett í verk. 

 

 

1.3. Endamálið við uppskotinum 

Endamálið við uppskotinum er at tryggja, at verkfallið hjá Felagnum Føroyskir 

Sjúkrarøktarfrøðingar ikki elvir til vanda fyri sjúklingatrygdini hjá borgarum, ið hava tørv á 

viðgerð, røkt o.tíl.  

 

 

1.4. Samandráttur av nýskipanini við uppskotinum 

Sambært uppskotinum verður tað Sjúkrahúsverkið, sum skal meta um og gera av, hvørji 

starvsfólk ið Sjúkrahúsverkið ikki fær verið fyriuttan. Teir limir hjá Felagnum Føroyskir 

Sjúkrarøktarfrøðingar, sum fáa boð frá Sjúkrahúsverkinum, fáa skyldu til at fara til arbeiðis og 

at fylgja sáttmálanum millum Felagið Føroyskir Sjúkrarøktarfrøðingar og Fíggjarmálaráðið, 

sum var galdandi til 1. januar 2023. Sáttmálin er lagdur við sum fylgiskjal 1 til uppskotið.  

 

Sjúkrahúsverkið skal kalla starvsfólk inn eftir somu grundreglum, sum undantøkini higartil eru 

givin eftir, soleiðis at tryggjað verður, at sjúklingatrygdin ikki kemur í vanda. Tí kann væntast, 

at støðan, sum hevur verið undir verkfallinum higartil, fer at halda fram, eftir at lógaruppskotið 

er samtykt.  

 

Verður Felagið Føroyskir Sjúkrarøktarfrøðingar ósamt við eina avgerð hjá Sjúkrahúsverkinum 

um, hvørji starvsfólk ið Sjúkrahúsverkið ikki fær verið fyriuttan, skal felagið kunna leggja 

spurningin fyri eina nevnd, sum verður mannað við trimum limum, har stjórin í 

Fólkaheilsustýrinum verður formaður, og Fíggjarmálaráðið og Felagið Føroyskir 

Sjúkrarøktarfrøðingar kunnu velja hvør sín lim. 

 

Verður nevndin ikki samd, skal formaðurin kunnu taka endaliga avgerð. Nevndin skal taka 

avgerð innan 24 tímar, eftir at áheitan er komin frá Felagnum Føroyskir Sjúkrarøktarfrøðingar 

um at viðgera málið. 

 

Um so skuldi verið, at verkfallið verður víðkað til eisini at fevna um onnur økir, verður sami 

leistur at nýta til at taka avgerð um neyðug undantøk frá verkfallinum. Verður verkfallið t.d. 

víðkað til at fevna um sjúkrarøktarfrøðingar, sum starvast hjá Almannaverkinum, verður tað 

Almannaverkið, sum í fyrstu syftu skal kunna taka avgerð um, hvørji undantøk ið eru neyðug.  

 

Lógin kemur í gildi, tá ið hon er kunngjørd, og fer úr gildi, tá ið nýggjur sáttmáli er 

undirskrivaður millum Felagið Føroyskir Sjúkrarøktarfrøðingar og Fíggjarmálaráðið at koma í 

staðin fyri sáttmálan, sum var galdandi millum partarnar til 1. januar 2023. 

 

Hóast tað ikki er vanligt, at politiska skipanin lóggevur í trætumálum millum partarnar á 

arbeiðsmarknaðinum, og landsstýrið heldur, at tað eigur at vera tað allarseinasta amboðið, sum 

nýtt verður í sambandi við eina sáttmálatrætu, verður tað í hesum førinum mett at vera 

alneyðugt við politiskari uppíblanding upp í verandi sáttmálatrætu millum Felagið Føroyskir 

Sjúkrarøktarfrøðingar og Fíggjarmálaráðið. Tó metir landsstýrið hetta inntrivið í 

samráðingarrættin og stríðsrættin hjá pørtunum at vera so varligt sum gjørligt, við tað at 

lóggivið bara verður um ein part av limunum hjá Felagnum Føroyskir Sjúkrarøktarfrøðingar, 

t.e., har tað stendur um lív ella álvarsligur heilsuvandi er. 

 

 

1.5. Ummæli og ummælisskjal 

Uppskotið hevur ikki verið til ummælis. Við tað at málið hevur bráðskund, er vikið frá 

vanligum mannagongdum viðvíkjandi hoyring av viðkomandi pørtum. 

Leiðslan í Sjúkrahúsverkinum metir ikki, at uppskotið loysir avbjóðingina á nøktandi hátt. 

Leiðslan hevur gjørt vart við, at hetta lógaruppskotið sannlíkt fer at hava við sær, at samstarvið 

og álitið millum leiðslu og starvsfólk í Sjúkrahúsverkinum tekur skaða. Somuleiðis vísir 

leiðslan á, at tað kann gerast trupult at manna tey umbidnu størvini, um lógaruppskotið elvir til 

illvilja hjá sjúkrarøktarfrøðingunum, ið starvast í Sjúkrahúsverkinum. Tí hevur leiðslan í 

Sjúkrahúsverkinum eitt staðiligt ynski um, at málið var loyst á annan hátt.  

Kapittul 2. Avleiðingarnar av uppskotinum 

 

2.1. Fíggjarligar avleiðingar fyri land og kommunur 

Uppskotið hevur ávísar fíggjarligar avleiðingar fyri landið, við tað at landskassin ber 

útreiðslurnar av løn til teir limir í Felagnum Føroyskir Sjúkrarøktarfrøðingar, sum verða bidnir 

um at koma aftur til arbeiðis. 

 

Verður ein nevnd sett sambært § 2 at taka avgerð, kann hetta væntast at hava útreiðslur við sær. 

Fíggjarmálaráðið og Felagið Føroyskir Sjúkrarøktarfrøðingar bera útreiðslurnar av at samsýna 

hvør sínum nevndarlimi. Landið ber útreiðslurnar av at samsýna formanninum. 

 

 

2.2. Umsitingarligar avleiðingar fyri land og kommunur 

Uppskotið fær fyrisitingarligar avleiðingar fyri Sjúkrahúsverkið. 

 

 

2.3. Avleiðingar fyri vinnuna 

Uppskotið fær ikki avleiðingar fyri vinnuna. 

 

 

2.4. Avleiðingar fyri umhvørvið 

Uppskotið fær ikki avleiðingar fyri umhvørvið. 

 

 

2.5. Avleiðingar fyri serstøk øki í landinum 

Mett verður ikki, at uppskotið fær avleiðingar fyri serstøk økir í landinum. 

 

 

2.6. Avleiðingar fyri ávísar samfelagsbólkar ella felagsskapir 

Uppskotið fær avleiðingar fyri teir limirnar hjá Felagnum Føroyskir Sjúkrarøktarfrøðingar, 

sum fáa boð frá Sjúkrahúsverkinum um at møta til arbeiðis, av tí at teirra frávera elvir til vanda 

fyri sjúklingatrygdina. Til nýggjur sáttmáli er gjørdur millum Felagið Føroyskir 

Sjúkrarøktarfrøðingar og Fíggjarmálaráðið, verða limirnir at arbeiða undir treytunum í 

sáttmálanum, sum var í gildi til 1. januar 2023.  

 

Harafturat fær lógaruppskotið avleiðingar fyri teir sjúklingarnar, sum høvdu kunnað komið í 

lívs- ella heilsuvanda, fekk Sjúkrahúsverkið ikki tey neyðugu undantøkini. Uppskotið hevur 

við sær, at alneyðug sjúkrarøkt kann verða veitt, við tað at ávísir teir sjúkrarøktarfrøðingar ikki 

kunnu fara í verkfall uttan at bróta friðarskylduna. 

 

 

2.7. Millumtjóðasáttmálar á økinum 

ILO-konventión 87, Freedom of Association and Protection of the Right to Organise 

Convention, 1948 (No. 87), er galdandi fyri Føroyar. Henda konventiónin ásetur ikki ítøkiliga 

stríðsrættin hjá feløgunum á arbeiðsmarknaðinum, men setur sum fyritreyt, at stríðsrætturin er 

til, sbr. art. 3, 8 og 10 í konventiónini. ILO-eftirlitsstovnarnir hava ógvuliga stranga venju, tá 

ræður um lógarinntriv í stríðsrættin. ILO-stovnarnir góðtaka bara inntriv orsakað av serliga 

týdningarmiklum samfelagstænastum (“essential services”). Tað merkir, at arbeiðsstríðið (her 

verkfallið) setur lív, heilsu ella persónligu trygdina hjá borgarunum í vanda. T.d. góðtók ILO-

nevndin fyri frælsi at skipa seg í feløg (organisationsfrihedskomité’in) eitt lógarinntriv í eitt 

stríð hjá donskum sjúkrarøktarfrøðingum í 1995, av tí at sjúkrahúsverkið varð mett at koma 

undir hugtakið “essential services” (Kelda: Jens Kristiansen, Grundlæggende Arbejdsret, 2. 

Útgáva, Jurist- og Økonomforbundets Forlag 2009, s. 190-191). 

 

Vísandi til tað omanfyri lýsta verður hetta lógaruppskotið ikki mett at vera í ósamsvari við 

ILO-konventión 87. 

 

 

2.8. Tvørgangandi millumtjóðasáttmálar 

Hoyvíkssáttmálin 

Hoyvíkssáttmálin er óviðkomandi fyri hetta lógaruppskotið. 

 

Evropeiski mannarættindasáttmálin  

Evropeiski mannarættindasáttmálin, “Anordning nr. 136 af 25. februar 2000 om ikrafttræden 

for Færøerne af lov om den europæiske menneskerettighedskonvention”, varð settur í gildi fyri 

Føroyar við lóg tann 1. mai 2000. Art. 11, stk. 1, í sáttmálanum verjir rættin til felagsfrælsi 

(forsamlings- og foreningsfrihed). Hóast Evropeiski mannarættindadómstólurin í dómi tann 6. 

februar 1976 (Schmidt og Dahlström m. Svøríki) staðfesti, sbr. pkt. 34, at art. 11, stk. 1, í 

evropeiska mannarætindasáttmálanum ikki gevur feløgum sum so serlig rættindi, hevur 

dómstólurin í 2008 (Demir og Baykara m. Turkalandi) staðfest rættin til at samráðast. Í 2009 

staðfesti dómstólurin eisini stríðsrættin (Yapi-Yol Sen m. Turkalandi). 

 

Art. 11, stk. 2, í evropeiska mannarættindasáttmálanum heimilar bara inntriv í felagsfrælsið, 

eisini samráðingar- og stríðsrættin, um inntrivið verður ásett við lóg, er neyðugt í einum 

fólkaræðisligum samfelag og fremur eitt lógligt endamál. Lógligu endamálini eru tjóðartrygdin 

ella almenni tryggleikin, at forða fyri órógv ella brotsverki, at verja heilsu og siðalag ella at 

verja rættindi og frælsi hjá øðrum. 

 

Hetta lógaruppskotið skal tryggja, at sjúklingatrygdin ikki kemur í vanda, og harvið verja lív 

og heilsu og er tí í samsvari við evropeiska mannarættindasáttmálan.  

 

Sáttmáli Sameindu Tjóða um rættindi hjá einstaklingum, ið bera brek 

Sáttmáli Sameindu Tjóða um rættindi hjá einstaklingum, ið bera brek, varð settur í gildi fyri 

Føroyar tann 23. august 2009 við “Bekendtgørelse nr. 35 af 15. september 2006 om rettigheder 

for personer med handicap”. Sáttmálin áleggur limalondunum at menna og fremja politikk, 

lóggávu og fyrisitingarmál, sum tryggja rættindi hjá fólki, ið ber brek.  

 

Sáttmálin áleggur m.a. limalondunum at taka øll hóskandi lóggávustig til at verja fólk, ið 

ber brek, bæði innanhýsis og uttanhýsis, fyri eini og hvørjari eyðræning, harðskapi og 

misnýtslu.  

 

Lógaruppskotið verður mett at vera í samsvari við sáttmála Sameindu Tjóða um rættindi hjá 

einstaklingum, ið bera brek. 

 

 

2.9. Markaforðingar 

Uppskotið hevur ikki markaforðingar við sær. 

 

 

2.10. Revsing, fyrisitingarligar sektir, pantiheimildir ella onnur størri inntriv 

Uppskotið hevur ávirkan á verkfalsrættin, men verður mett at vera eitt neyðugt inntriv. 

Uppskotið hevur ongar ásetingar um revsing ella sektir. 

 

 

2.11. Skattir og avgjøld 

Uppskotið áleggur ikki skattir og avgjøld. 

 

 

2.12. Gjøld 

Sambært uppskotinum kann ein nevnd verða sett at viðgera undantøk til verkfallið hjá 

Felagnum Føroyskir Sjúkrarøktarfrøðingar. Ásett er, at Fíggjarmálaráðið og Felagið Føroyskir 

Sjúkrarøktarfrøðingar bera útreiðslurnar av at samsýna hvør sínum nevndarlimi. Landið ber 

útreiðslurnar av at samsýna formanninum. 

 

 

2.13. Áleggur lógaruppskotið likamligum ella løgfrøðiligum persónum skyldur? 

§ 1, stk. 3, í uppskotinum áleggur limum í Felagnum Føroyskir Sjúkrarøktarfrøðingar, sum 

starvast í Sjúkrahúsverkinum, at fara til arbeiðis, fáa teir boð um tað frá Sjúkrahúsverkinum. 

Sambært § 3 er tað sama galdandi, verður verkfallið víðkað til eisini at fevna um onnur økir. Í 

tí førinum verður tað viðkomandi stovnsleiðsla, sum sendir boð eftir limunum at koma til 

arbeiðis. 

 

 

2.14. Leggur lógaruppskotið heimildir til landsstýrismannin, ein stovn undir 

landsstýrinum ella til kommunur? 

Uppskotið heimilar Sjúkrahúsverkinum at gera av, hvørjir limir hjá Felagnum Føroyskir 

Sjúkrarøktarfrøðingar, sum starvast í Sjúkrahúsverkinum, skulu vera undantiknir frá 

verkfallinum og arbeiða sambært sáttmálanum millum Felagið Føroyskir Sjúkrarøktarfrøðingar 

og Fíggjarmálaráðið, sum var galdandi til 1. januar 2023. 

 

 

2.15. Gevur lógaruppskotið almennum myndugleikum atgongd til privata ogn? 

Uppskotið gevur ikki almennum myndugleikum atgongd at privatari ogn. 

 

 

2.16. Hevur lógaruppskotið aðrar avleiðingar? 

Uppskotið verður ikki mett at hava aðrar avleiðingar enn tær omanfyri tilskilaðu. 

 

 

2.17. Talvan: Yvirlit yvir avleiðingarnar av lógaruppskotinum 

 
 Fyri landið ella 

landsmyndug-

leikar 

Fyri 

kommunalar 

myndugleikar 

Fyri pláss ella 

øki í landinum 

Fyri ávísar 

samfelags-

bólkar ella 

felagsskapir 

Fyri vinnuna 

Fíggjarligar ella 

búskaparligar 

avleiðingar 

Ja Nei Nei Ja  Nei 

Umsitingarligar 

avleiðingar 
Ja Nei Nei Nei Nei 

Umhvørvisligar 

avleiðingar 
Nei Nei Nei Nei Nei 

Avleiðingar í 

mun til altjóða 

avtalur og 

reglur 

Nei Nei Nei Ja Nei 

Sosialar 

avleiðingar 
 Nei  Ja   

Kapittul 3. Serligar viðmerkingar 

 

3.1. Viðmerkingar til ta einstøku greinina 

 

Til § 1 

Í § 1, stk. 1, er ásett, hvønn løgtingslógin skal galda fyri. Ásett er, at lógin skal galda fyri teir 

limir í Felagnum Føroyskir Sjúkrarøktarfrøðingar, sum eru í starvi hjá Sjúkrahúsverkinum, og 

sum ikki kunnu verða fevndir av arbeiðssteðgi, við tað at vandi kann vera fyri sjúklingatrygdini, 

verður neyðuga sjúkrarøktin ikki veitt. 

 

Endamálið við ásetingini er, at Sjúkrahúsverkið skal kunna veita trygd sjúklingatrygdini. Hetta 

merkir ikki, at tænastustigið ikki lækkar, ella at gerandisdagurin ikki verður órógvaður. Nær 

talan kann sigast at vera um vanda fyri sjúklingatrygdini, veldst um eina ítøkiliga meting, sum 

tað skal liggja á Sjúkrahúsverkinum at gera. Metingin skal gerast eftir sama leisti, sum 

undantøk higartil eru givin eftir undir verkfallinum.  

 

Við arbeiðssteðgi meinast í hesum sambandi verkbann, verkfall, blokada og boykott og ein og 

hvør onnur skipað avfólkan. Orsøkin til ásetingina er, at verkfallið hjá Felagnum Føroyskir 

Sjúkrarøktarfrøðingar í Sjúkrahúsverkinum kann koma nógvum sjúklingum í vandastøðu. 

Harumframt er langt millum partarnar í samráðingunum at gera nýggjan sáttmála. 

 

Sambært stk. 2 skal tað liggja á Sjúkrahúsverkinum at meta um, hvussu nógvum starvsfólkum 

ið Sjúkrahúsverkið hevur tørv á, fyri at sjúklingatrygdin ikki kemur í vanda. Viðkomandi limir 

í Felagnum Føroyskir Sjúkrarøktarfrøðingar, sum fáa boð frá Sjúkrahúsverkinum, fáa sostatt 

skyldu til at fylgja sáttmálanum millum Felagið Føroyskir Sjúkrarøktarfrøðingar og 

Fíggjarmálaráðið, sum var í gildi til 1. januar 2023.  

 

Tørvurin á undantøkum kann broytast, sum frá líður, tí bæði sjúklingatalið og sjúkligatørvurin 

kunnu broytast, eins og nýggir sjúklingar kunnu fáa tørv á seingjarinnlegging á sjúkrahúsunum. 

Sjúkrahúsverkið kann tí fáa bráðtørv á at fáa fleiri fólk til arbeiðis. 

 

Tilvísingin í § 1, stk. 2, til § 3 skal gera vart við, at verður verkfallið víðkað, kann tað eisini 

fara at liggja á øðrum enn Sjúkrahúsverkinum at taka avgerð um undantøk, sbr. eisini serligu 

viðmerkingarnar til § 3 niðanfyri. 

 

Sambært ásetingini í § 1, stk. 3, fáa viðkomandi limir í Felagnum Føroyskir Sjúkrarøktar-

frøðingar, sum fáa boð frá Sjúkrahúsverkinum, skyldu til at fara til arbeiðis beinanvegin og at 

fylgja sáttmálanum millum Felagið Føroyskir Sjúkrarøktarfrøðingar og Fíggjarmálaráðið, sum 

var galdandi til 1. januar 2023, sbr. fylgiskjal 1. Hetta merkir, at skuldi Felagið Føroyskir 

Sjúkrarøktarfrøðingar lagt málið fyri nevnd eftir § 2, hevur tað ikki við sær, at arbeiðsskyldan 

hjá limunum, sum koma undir hesa ásetingina, verður útsett.  

 

Lógin verður ikki galdandi fyri allar limirnar hjá Felagnum Føroyskir Sjúkrarøktarfrøðingar, 

men bara teir, sum Sjúkrahúsverkinum tørvar, fyri at sjúklingatrygdin ikki kemur í vanda. Tað 

fer at liggja á Sjúkrahúsverkinum at meta um, hvørji starvsfólk ið Sjúkrahúsverkið ikki fær 

verið fyriuttan. Viðkomandi limir í Felagnum Føroyskir Sjúkrarøktarfrøðingar, sum fáa boð frá 

Sjúkrahúsverkinum, fáa sostatt skyldu til at fylgja nevnda sáttmála. Í einum sáttmálaskeiði 

valdar friðarskylda. Tí verður eitt og hvørt stríðsstig, tað er verkbann, verkfall, blokada ella 

boykott, sum ikki virðir undantøkini, brot á løgtingslógina, tá ið hon er komin í gildi.

Til § 2 

Sambært § 2, stk. 1, skal Felagið Føroyskir Sjúkrarøktarfrøðingar, um felagið er ósamt við eina 

avgerð hjá Sjúkrahúsverkinum sambært § 1, stk. 2, kunna leggja málið fyri eina nevnd, sum 

skal kunna taka avgerð um, hvørji starvsfólk í Sjúkrahúsverkinum skulu vera undantikin 

møguligum arbeiðssteðgi. At eitt mál verður lagt fyri nevndina, hevur ikki við sær, at skyldan 

sambært § 1, stk. 3, at fara til arbeiðis verður útsett, til nevndin kemur til eina niðurstøðu. 

Kemur nevndin til aðra niðurstøðu enn Sjúkrahúsverkið, kann Felagið Føroyskir 

Sjúkrarøktarfrøðingar áleggja arbeiðssteðg fyri teir limir, sum eru farnir til arbeiðis eftir § 1, 

stk. 2 og 3, sum nevndin ikki metir bráðneyðugan tørv vera á at hava til arbeiðis. 

 

Í § 2, stk. 2, er ásett, at nevndin verður mannað við trimum limum. Fíggjarmálaráðið velur ein 

lim, og Felagið Føroyskir Sjúkrarøktarfrøðingar velur ein lim. Hesir báðir limirnir skulu síðan 

semjast um ein formann.  

 

Í § 2, stk. 3, er ásett, at til formaður er valdur av limunum, sum umboða ávikavist 

Fíggjarmálaráðið og Felagið Føroyskir Sjúkrarøktarfrøðingar, er stjórin í Fólkaheilsustýrinum 

formaður. 

 

Sambært § 2, stk. 4, skal nevndin taka avgerð innan 24 tímar, eftir at áheitan sambært § 1, stk. 

4, er komin frá Felagnum Føroyskir Sjúkrarøktarfrøðingar. Verður nevndin ikki samd, tekur 

formaðurin avgerð. 

 

Í § 2, stk. 5, er ásett, at Fíggjarmálaráðið og Felagið Føroyskir Sjúkrarøktarfrøðingar bera 

útreiðslurnar av at samsýna hvør sínum nevndarlimi. Landið ber útreiðslurnar av at samsýna 

formanninum. 

 

Í § 2, stk. 6, er ásett, at ein avgerð sambært stk. 4 ikki kann kærast til annan fyrisitingarligan 

myndugleika. 

 

 

Til § 3 

Ásetingin í § 3 verður einans viðkomandi, um verkfallið verður víðkað til onnur økir enn 

Sjúkrahúsverkið. Sum støðan er nú, er verkfall bara lýst fyri sjúkrarøktarfrøðingar, sum starvast 

í Sjúkrahúsverkinum. Endamálið við hesi ásetingini er, at tað ikki skal vera neyðugt við 

nýggjum lógaruppskoti, um so verður, at verkfallið verður víðkað til onnur økir. Talan kundi 

t.d. verið um verkfall fyri sjúkrarøktarfrøðingar, sum starvast í Almannaverkinum og hjá 

Heilsutrygd. 

 

Verður verkfallið hjá Felagnum Føroyskir Sjúkrarøktarfrøðingar víðkað til at fevna um onnur 

økir, og semjast felagið og stovnurin ikki um, hvørji starvsfólk ið mugu vera til arbeiðis, fyri 

at sjúklingatrygdin ikki kemur í vanda, fer tað at liggja á viðkomandi stovnsleiðslu at taka 

avgerð um, hvørji starvsfólk ið skulu vera undantikin verkfallinum.  

 

Viðkomandi limir hjá Felagnum Føroyskir Sjúkrarøktarfrøðingar, sum fáa boð frá viðkomandi 

stovnsleiðslu, hava skyldu til at fara til arbeiðis beinanvegin og at fylgja sáttmálum millum 

Felagið Føroyskir Sjúkrarøktarfrøðingar og Fíggjarmálaráðið, sum var galdandi til 1. januar 

2023, sí fylgiskjal 1.  

Verður Felagið Føroyskir Sjúkrarøktarfrøðingar ósamt við eina avgerð hjá stovnsleiðsluni, um 

at sjúklingatrygdin hjá sjúklingum kemur í vanda, skal felagið kunna leggja avgerðina fyri 

nevndina sambært § 2. Verður avgerðin løgd fyri nevndina sambært § 2, hevur tað ikki við sær, 

at arbeiðsskyldan verður útsett.  

 

 

Til § 4 

§ 4 ásetur, nær lógin skal koma í gildi og fara úr aftur gildi. 

 

Ásett er, at løgtingslógin kemur í gildi, tá ið hon er kunngjørd. Løgtingslógir koma vanliga í 

gildi, dagin eftir at tær eru kunngjørdar, ella ávísan dag. At henda løgtingslógin skal koma í 

gildi, fyrsta hon er kunngjørd, kemst av, at málið hevur bráðskund. 

 

Sólsetursásetingin hevur við sær, at løgtingslógin fer úr gildi, tá ið nýggjur sáttmáli er 

undirskrivaður millum Felagið Føroyskir Sjúkrarøktarfrøðingar og Fíggjarmálaráðið at koma í 

staðin fyri sáttmálan, sum var galdandi til 1. januar 2023. 

 

 

 

 

 

Umhvørvismálaráðið, 1. november. 

 

 

Ingilín D. Strøm 

landsstýriskvinna 

 

/ Pól E. Egholm 

 

 

Yvirlit yvir fylgiskjøl: 

Fylgiskjal 1:  Sáttmáli millum Felagið Føroyskir Sjúkrarøktafrøðingar og Fíggjarmálaráðið 

2019/2022 

Fylgiskjal 2: Skriv frá Sjúkrahúsverkinum um avleiðingar av vantandi undantøkum 

 

 


